
Vogatjörn 

 
tjörnin okkar      eftir Þorvald Örn Árnason  des.2009  

Vogatjörn er í hjarta þéttbýlisins í Vogum og eitt helsta bæjarprýði staðarins. Hún er rétt 
við sjóinn og höfnina og grunnskólinn Stóru-Vogaskóli stendur við hana. 
Norðurbakkinn er manngerður en aðrir bakkar hennar eru vaxnir náttúrulegum gróðri. 
Stór hólmi er í Vogatjörn. Hann er sléttur og láglendur, vaxinn votlendisgróðri og fer oft 
á kaf á veturna. Vogatjörn er rúmlega 2 hektarar að stærð, þar af er  hólminn u.þ.b. ½ 
hektari. 
Vatnið í tjörninni er ferskt en verður stöku sinnum örlítið salt. Allt aðstreymi vatns er 
neðanjarðar, þ.e. grunnvatn úr hrauninu ofanvið. Enginn ós er til sjávar heldur seytlar 
vatnið þangað gegnum jarðveginn í bakkanum. Vatnsborðið er talsvert breytilegt og fer 
mest eftir því hve mikið rignir. Það er að jafnaði hæst á veturna og lækkar á sumrin og 
getur munað allt að hálfum metra. Tjörnin er mis djúp, allt að meter á dýpt. Botninn er 
hörð klöpp, sökkvandi dý eða eitthvað þar á milli.  
Vogatjörn er á náttúruminjaskrá ásamt Síkistjörn sunnar í Vogum og 10 tjörnum á 
Vatnsleysuströnd. Í náttúruminjaskrá segir að þær séu ,,lífríkar tjarnir með fjölbreyttu 
fuglalífi.

  

Útlit tjarnarinnar breytist mikið eftir árstíðum. Á vorin grænkar umhverfið og í júní 
verður hólminn og votlendið gult af hófsóley (lækjarsóley). Síðsumars bylgjast hávaxin 
gulstör í austurhluta hólmans en lágvaxnari mýrarstör um vesturhlutann. Þá teygir 
vatnagróður sig víða upp úr vatninu og virðist stór hluti tjarnarinnar gróa upp eins og 
sést á myndunum hér fyrir neðan. Þessi vatnagróður hverfur ofan í vatnið um haustið og 
gulbrúnn og síðar hálmgulur haustlitur tekur völdin í hólmanum og á bökkunum.   

      

   

Á veturna er Vogatjörn ýmist auð eða ísi lögð. Af og til myndast á henni slétt og traust skautasvell. 
Um tíma, snemma á 20. öld, var ís tekinn af henni og notaður til að ísa fisk, en það lagðist af þegar hér 
var byggt frystihús um miðja öldina. Hólminn og votlendið umhverfis var sleginn síðsumars og heyið 
nýtt til að fóðra búfénað á nokkrum bæjum en þessi heyskapur lagðist af upp úr 1970.  
Fuglalíf er talsvert á flestum árstíðum, mest þó vor og haust og fáein pör verpa í  hólmanum. Áður var 
talsvert kríuvarp í hólmanum en það  lagðist af um svipað leyti og hætt var að slá hann.  
Tjörnin minnkaði nokkuð að norðanverðu þegar Hafnargatan var lögð að nokkru leyti út í tjörninni. 
Talsvert votlendi lenti norðan við Hafnargötuna og hefur nú verið fyllt upp með mold eða byggt á því. 
Á 9. Áratugnum var Norðurbakkinn hlaðinn og lagður þar steyptur gangstígur. Bakkinn var svo 
endurgerður 2009 og útbúinn áningarstaður. Uppúr árinu 2000 voru lagðir malbikaðir göngustígar í 
nánd við tjörnina á alla vegu þannig að nú er hægt að ganga á stíg kringum tjörnina ásamt því votlendi 
sem enn stendur eftir. 



Vatnið í Vogatjörn 
Til eru mælingar á hita, rafleiðni og pH á www.globe.gov

 
sem nemendur Stóru-Vogaskóla  hafa gert. 

Þar kemur m.a. í ljós að hitinn fylgir lofthita að mestu (gildir um vetur þegar sól er lágt á lofti) og 
rafleiðni (selta) og pH er ekki ósvipað og í neysluvatninu úr eldri borholunum efst í þorpinu, enda að 
líkindum sama vatnið. Á sólríkum sumardögum þegar lítið vatnsstaðan er lág fer hiti vatnsins vel yfir 
lofthitann. T.d. 25. júlí 2007 kl. 19 var lofthiti 15°C og vatnið 20°C, en þá var sjávarhiti við fjörusteina 
15°C. Daginn eftir kl. 15 var lofthitinn 12 °C en vatnið 21°C. 

Lífríkið 

 
rannsóknir 6. Bekkjar Stóru-Vogaskóla 

6. bekkur Stóru-Vogaskóla hefur rannsakað lífríki Vogatjarnar hvert haust frá 2003 og haldið sýningu 
á verkum sínum og uppgötvunum. Þar finnst ávallt mikið af plöntutegundunum síkjamara, lófót,  
vatnsnál  og trefjasóley í vatninu;   og gulstör, mýrarstör, blástör , hófsóley, engjarós í hólmanum og Á 
BÖKKUNUM  og dálítið af hrafnaklukku og klófífu. 
Þessar dýrategundir hafa fundist við athuganir nemenda undanfarin haust frá 2000 að telja: 

 

Hornsíli  Gasterosteus aculeatus 

 

Brunnklukkur  (Dytiscidae,  líklega Agabus bipustulatus) 

 

Lækjaklukkur  Hydroporus nigrita,  2 3 mm á lengd 

 

Tjarnatítur eða ræðarar  Arctocorisa carinata 

 

Vorflugulirfur Trichoptera 

 

Mýlirfur (rykmý: Chironomidae,  Hrossafluga: Tipula) 

 

Randaflugulirfur (Syrphidae) með langa öndunarpípu. 

 

Vatnabobbar (Lymnea, e.t.v. Lymnea peregrea) 

 

Blóðáni eða blóðmaðkur  Lumbriculus variegatus  

 

Blóðsugur = Iglur (Hirudinea, e.t.v. Glossiphonia) 

 

Þráðormar = nálormar (Nematoda, t.d. Monhystera) 

 

Iðormar (Turbellaria, t.d. Macrostomum) 

 

Árfætlur  (Copepoda, sjást naumlega með berum augum) 

 

Vatnaflær (Cladocera, sjást naumlega með berum augum) 

 

Þyrildýr  (Rotatoria, sjást aðeins í smásjá)   Ildýr og hlaupadýr úr Vogatjörn 

 

Ildýr  (Paramecium, sjást aðeins í smásjá)   u.þ.b. 1000x stækkuð í smásjá 

 

Hlaupadýr  (Euplotes, sjást aðeins í smásjá)    
Í ferskvatnskeri sem oft er haldið lifandi í náttúrufræðistofunni verða smákrabbadýr áberandi á köflum, 
einkum árfætlur og vatnaflær sem sjást naumlega með berum augum.  
Þegar ker sem 6. bekkur setti í haustið 2006 var hreinsað í júní 2007 var auk áðurnefndra dýra feit og 
flott blóðsuga. Það vekur þá spurningin á hverju hún hafi lifað, varla á blóði smákrabbadýra og 
vatnabobba, því öll hornsíli og brunnklukkur drápust fyrir áramót.  

           

 

Randafluga (Syrphidae) á sólpalli í Kirkjugerði og randaflugulirfa sem fannst í Vogatjörn. 

http://www.globe.gov


Framkvæmdir 
Hafnargatan var á sínum tíma lögð yfir norðurhluta Vogatjarnar. Um 1990 hlóð vinnuskólinn og 
starfsmenn sveitarfélagsins meðfram götunni steinlímdan kant úr ávölu fjörugrjóti með u.þ.b. 45°halla. 
Ofan við hann var steypt gangstétt og gerð mjó grasrönd með götunni og stendur stéttin  neðar. Þetta  
var merk framkvæmd á sínum tíma en kanturinn var farinn að láta mikið á sjá sumarið 2009. Þá voru 

kantarnir beggja vegna stéttarinnar 
endurgerðir úr stóru sprengigrjóti og útbúinn 
áningarstaður á tanganum móts við álaga-
hólinn Karlshól. Þá var möl sett tímabundið 
á tangann til að hægt væri að moka með 
gröfu upp úr sundinu milli tangans og 
hólmans og breikka sundið og dýpka. Hluta 
efnisins sem upp kom var mokað upp á jaðar 
hólmans til að hækka hann lítið eitt. Þá kom 
í ljós að auðvelt er að vaða út í hólmann á 
klöpp af austanverðum tanganum en út af 
vestanverðum tanganum er sökkvandi dý.   

Björgunarsveitin Skyggnir hefur oft séð um 
að hreinsa rusl úr tjörninni á vorin. Sumarið 

2007 sá hópur frá Veraldarvinum um það (erlendir sjálfboðaliðar) og tóku auk rusls dálítið af gróðri 
(aðallega Lófót) úr norðurhluta tjarnarinnar. Á myndinni sjást ker sem sjálfboðaliðarnir höfðu fyllt 

 

og börn að leik. Bæjarstarfsmenn í Vogum  sjá einnig um hreinsun. Á vorhátíð Stóru-Vogaskóla 2008 
og 2009  var róið á 4 kanóum á tjörninni og í leiðinni hirt rusl úr hólmanum. Sumarið 2008 hreinsuðu 
elstu börnin í leikskólanum rusl úr tjörninni við norðurendann. 
Hannað var upplýsingarskilti um Vogatjörn og lífríki hennar og sett upp sumarið 2008. Jóhann Óli 
Hilmarsson, fuglafræðingur og ljósmyndari, tók myndirnar og skrifaði textann ásamt Eric dos Santos 
og undirrituðum.   

 



Guðjón Hannesson, Júlíus Helgi Pétursson, Georg Már Baldursson o.fl. stunduðu álaveiðar í Vogatjörn 
tvö ár um 1995 og voru um 600 álar veiddir og  verkaðir í Sæstjörnunni í Vogum. Ágúst Guðbergsson 
frá Smáratúni var með fiskverkun í Keflavík og flutti aflann til Hollands og fékkst gott verð fyrir.   

Vogatjörn haustið 2002 

Vatnshæð og fuglalíf 
Hæð vatnsins (dýpt) er talsvert breytileg, oftast lægst síðsumars en hæst á veturna, en fer eftir tíðarfari. 
Munur á hæsta og lægsta yfirborði er nærri ½ meter. 
Yfirfallsrör (8 tommu steinrör) er undir Eyrarkotsbakka út í sjó. Að sögn Þórðar Guðmundssonar var 
það sett á 7. áratugnum til að sporna gegn því að Hafnargatan yrði eitt forarsvað þegar hátt var í 
tjörninni. Guðmundur Jónson í frystihúsinu Vogar hf.  sá lengi um að opna rörið á vorin, en síðan 
lagðist það af um tíma.  
Svo vankaði grunur um að bleyta í hólmanum á vorin vegna hárrar vatnsstöðu gæti valdið því hve lítið 
fuglavarp var þar. Vorin 2004 og 2005 opnaði undirritaður og Ívan Kay Frandsen yfirfallsrörið nálægt 
sumardeginum fyrsta. 2004 var það lítið í tjörninni að það rann tiltölulega lítið úr henni. 2005 náði 
vatnið að efri brún rörsins að innanverðu og lækkaði því u.þ.b. 15 cm. Þurfti að opna aftur og aftur því 
það var stórstreymt og sjórinn lokaði rörinu fljótt með steinum og þangi þótt brim væri ekki mikið. 
Sumarið og haustið 2005 var óvenju lítið vatn í tjörninni. Gróður stóð víðast uppúr og vatnið náði ekki 
nærri að rörinu. Málið var m.a. rætt í umhverfisnefnd og við höfðum áhyggjur af því að byggingar-
framkvæmdir væru að trufla aðrennsli í tjörnina. Október og nóvember voru mjög úrkomusamir og 
fylltist tjörnin bókstaflega svo hólminn fór alveg í kaf og á köflum sást varla í störina.  
Óvenju mikið var af fuglum þennan vetur, mest stokköndum, en mávar, álftir og gæsir höfðu þar 
viðkomu.  
Í febrúar og mars lækkaði svolítið en stóð samt mjög hátt þegar Ívan opnaði rörið 2. apríl 2006. Þá 
náði vatnið að efstu brún steinrörsins að innanverðu. 3 dögum síðar hafði það lækkað u.þ.b. 6 cm og 
rann enn á fullu.  
Sverrir Agnarsson opnaði útfallið snemma vors 2007. Í júní og júlí rigndi lítið sem ekkert og var 
vatnsborð í sögulegu lágmarki í lok júlí. 26. júlí var yfirborðið 20 cm fyrir neðan botn rörsins, þ.e. 40 
cm fyrir neðan efri brún þess og töluverður hluti tjarnarinnar á þurru. Þetta sumar ungaði toppönd út 4-
5 ungum í hólmanum, en þá hafði verið mjög lítið varp þar undanfarin ár. 
Vorið 2008 var rörið út í sjó ekki opnað, enda vorið þurrt og lækkaði sjálfkrafa í. Það sumar verpti 
grágæs og 2 stokkandapör og komu upp ungum. 
Veturinn eftir varð svo hátt í að hólminn hvarf aftur. Andri opnaði rörið snemma í apríl en það lokaðist 
fáeinum dögum síðar. Þegar ég gætti að hafði rörið stíflast af þangi enda á milli og dálítið af þangi 
komist gegnum það í tjörnina. Þá hefði verið fróðlegt að mæla seltuna en var ekki gert. Sumarið 2009 



var þurrviðrasamt fram í ágúst og lækkaði í jafnt og þétt. Grágæs verpti  syðst í hólmanum (sást ekki 
fyrir gulstörinni þegar hún lá á) en varpið misfórst. Einnig virtist stelkur eiga hreiður í hólmanum.  

             

 

Grágæsarfjölskylda á Vogatjörn 13. 6. 2008.            Vorfluga ættuð úr Vogatjörn 13. 6. 2008  

Aukið fuglalíf og fuglavarp má e.t.v. þakka því að meiri áhersla hefur verið á að veiða mink við 
tjörnina og höfnina, en líklegt er að hann fæli fugla frá í ríkum mæli, enda kjöraðstæður fyrir mink í 
brimvarnargörðum með sjónum og sést minkur oft á þessum slóðum. Allt sumarið eru 1-2 kettir að 
sniglast við tjörnina og vísir til að styggja fugla og jafnvel veiða unga.   

Umhverfisnefnd fékk Jóhann  Óla Hilmarsson á fund 29. mars 2006 (sjá fundargerð). Rætt m.a. um að 
halda minki í skefjum, og e.t.v. hækka hluta hólmans eða hugsanlega slá hann (eins og gert var 
forðum) til að stuðla að varpi. Hann vissi að hettumáfur var algengur hér fyrir u.þ.b. 15 árum og taldi 
að nærvera hans stuðli að varpi annarra fugla. Hann veitir þeim vernd líkt og krían. Norðurjaðar 
hólmans var síðan hækkaður lítið eitt og austurhluti hólmans sleginn í byrjun september með vélorfi og 
reyndist erfitt að fella stórvaxna gulstörina. Heyið var látið liggja eftir. 
Undirritaður kannaði gróður í hólmanum sumarið 2009. Í austari hlutanum er gulstörin einráð en um 
miðbikið skiptir alveg um og er lægri og fjölbreyttari gróður í vestari helmingnum, mest af mýrarstör 
en mikið af hófsóley, engjarós, lófót, skriðlíngresi, vatnsnál o.fl.  
Það er eðli tjarna að grynnast og breytast  smám saman í flóa eða mýrar. Hægt er að fylgjast með því 
gerast í Vogatjörn þar sem plöntur eins og lófótur, engjarós, vatnsnál, skriðlíngresi o.fl. vaxa vel úti í 
grunnu vatninu og gróðurleifa safnast smám saman á botninn ásamt fokefnum svo hann hækkar og 
annar gróður nemur land. Austast við hólman teygir gulstörin sig lengra útí. Vestan við tangann við 
Hafnargötuna er breiða af blástör, á þeim eina stað.  

     

 

Sverrir slær gulstörina 2009        Eyrarrós við suðurjaðar hólmans   Gulstör næst, mýrarstör o.fl. fjær 

Hvað segir um Vogatjörn? 
Í blaðinu Vogastapa sem Lionsmenn gáfu út á árunum áður er birt fróðleg grein árið 1998 undir 
fyrirsögninni Vogatjörn: drullupollur eða bæjarprýði?

 

Hér á eftir fer þessi grein í heild: 
Vogatjörn er á náttúruminjaskrá meðal annars vegna fuglalífs, þrátt fyrir að það er nánast ekkert 

fuglaflíf á tjörninni. Áður fyrr var tjörnin vinsæl h já fjölskyldum sem fóru að gefa öndunum brauð, og 
fylgjast með gargandi kríunum sem urpu í tugatali í hólmanum. Fólk í nágrannabæjum frétti af álunum 



í tjörninni og kom í skoðunarferðir til að sjá þá. Nú er öldin önnur, nær ekkert fuglalíf, en á síðustu 
árum hefur silungaseiðum verið sleppt í tjörnina. 
Guðjón Hannesson er einn margra sem hefur áhuga fyrir tjörninni og vill snúa þeirri óheillaþróun við, 
sem hefur verið að eiga sér stað á undanförnum árum. Hann vill að farið verði út í aðgerðir til að 
byggja upp hólmann og hreinsa tjörnina, og setja girðingu umhverfis hann til að koma í veg fyrir að 
minkurinn eyðileggi varp fuglanna, en hann telur það helstu ástæðuna fyrir þessari breytingu á 
fuglalífinu.  
Í nokkur ár hefur Guðjón sleppt silungaseiðum í tjörnina, alls um 700 seiðum. Hann segir silunginn 
spjara sig þar, og hann segist hafa séð hvar klak fer fram. Hann segir einnig nauðsynlegt að gera 
aðgerir til að styrkja klakstöðvarnar í tjörninni. 
Egill Sæmundsson í Minni-Vogum segir að áður fyrr hafi gróðurinn verið hæstur austast á hólmanum. 
og sléttara annars staðar, eða á þeim tíma sem kríuvarpið var mest, en síðan hafi gróðurinn orðið svo 
hár alls staðar, en það séu skilyrði sem kríunni líki ekki, þess vegna hafi krían farið annað.  
Margir Vogabúar minnast þess að hafa farið að sólbakka með brauð til að gefa öndunum á Tjörninni, 
sem voru mjög gæfar, og er hægt að líkja því við Reykjavíkurtjörn. Þeir Egill og Guðjón telja það 
góða hugmynd að setja heitt vatn í tjörnina til að búa til skilyrði fyrir fuglalíf allt árið, og búa til útrás 
þar sem hægt verði að stjórna vatnsmagninu í tjörninni. 
Að lokum ein veiðisaga úr Vogatjörn. Vörubílstjóri átti leið á vörubíl sínum niður Hafnargötuna þegar 
minkur er í kríuvarpinu. Hann tók byssu sem hann var með í bílnum og skaut á minkinn. Síðan fór 
hann út í hólmann til að sækja fenginn, lá dauður áll hjá minknum. Hann hæfði nefnilega tvo í sama 
skotinu.

 

Hugmyndir Guðjóns og Egils um breytingar á tjörninni eru allrar athygli verðar, einkum að halda 
minknum frá og hækka hluta af hólmanum og veita volgu vatni út í eitt hornið. Silungur hefur sést af 
og til fram undir þennan dag. Sagt er að vetur einn hafi tjörnin botnfrosið og þegar ísinn þiðnaði  hafi 
komið upp kynstur af dauðum ál. 
Í byrjun desember 2009 voru tvær 11 ára stúlkur, Sara og Vigdís, að leika sér á ís á tjörninni og sáu 
u.þ.b. 12 cm langan skær- appelsínugulan fisk synda undir ísnum. Þær brutu vök en tókst ekki að ná 
honum upp. Hugsanlega hefur einhver gefið gullfiskinum sínum frelsi. Fróðlegt væri að vita hve lengi 
hann tórir í tjörninni að vetrarlagi. 

Sagan og umhverfið 
Tjarnarhólminn var sleginn áður fyrr og heyið flutt á bátum í land og þurrkað þar. Ís var tekinn af 
tjörninni til að ísa fisk fyrri hluta 20 aldar. 
Þrjár næstu myndir eru frá Agli Hallgrímssyni sem er fæddur og uppalinn  í Minni-Vogum og eru 
myndirnar varðveittar á Þjóðminjasafninu og í myndasafni mynjafélagsins .  

Vogatjörn 1921. Í baksýn eru Minni-Vogar, Austurkot og Arhólsvarða. 


